
Shiva Stuti by Mankanaka and Siddheshvaralinga Varnanam

మఙ్కణకకృతా శివస్తుతిరేవం సిద్ధేశ్వరలిఙ్గవర్ణానమ్  

ఈశ్వరః -
తత్ప్రతీచ్యాం మహాదేవి ప్రభాసం  నామ విశ్రుతమ్  ।
ప్రభాసే  వేనికా నామ నదీ పుణ్యప్రదా  శుభా ॥ ౧॥
తత్ర శైవవరా  నిత్యం భసితోద్ధూలనే  రతాః ।
త్రిపుణ్డ్రభాలాః   సతతమన్యపుణ్డ్రవివర్జితాః   ॥౨॥
రుద్రాక్షకవచాః  సర్వే పఞ్చాక్షరపరాయణాః ।
రుద్రాధ్యాయార్థకథనప్రవణాః    శరణా మయి ॥ ౩॥
మమ లిఙ్గార్చకాః  సర్వే బిల్వపత్రాదిసాధనైః   ।
తైః  శివానర్పితం వారి ఫలం వా నోపభుజ్యతే ॥ ౪॥
షట్సహస్రం  మునీన్ద్రాణాం  ప్రభాసే  సమవస్థితమ్  ।
తత్ర మఙ్కణకో నామ పురా సిద్ధోఽభవన్మునిః  ॥ ౫॥
తేన సిద్ధేశ్వరం  లిఙ్గం  త్రికాలేషు  సమర్చితమ్ ।
బిల్వపత్రైశ్చ  కల్హారైర్నీలైర్నీలోత్పలైరపి     ॥౬॥
నైవేద్యైః   ఫలమూలాదికల్పితైః  పరమేశ్వరి ।
సదా మమారాధనకృత్ స మాం తుష్టావ  శఙ్కరి ॥ ౭॥
సిద్ధేశం  సర్వసిద్ధీనామాకరం  భువనేశ్వరి ॥
—

మఙ్కణకః -
సిద్ధేశ  సిద్ధగణపూజ్యపదాబ్జయుగ్మమద్యైతదేకమనిశం    దయయా దదస్వ ।
ముగ్ధేన్దుచూడ   మయి సిద్ధిగణం  త్వదీయైః  (?) సిద్ధోఽస్మి  మోచయ మహాఘసుపాశబద్ధమ్
॥౮॥
బుద్ధిం  ప్రసారయ  మహేశ సుఖాయ శమ్భో త్వత్పాదపూజనవిధౌ దృఢభక్తియుక్తామ్ ।
సక్తాం సుదారతనయాదిధనాదికేషు ధాన్యేషు గోషు గృహవర్ణగణేషు  ముక్తిమ్ ॥౯॥

దేహి ప్రసీద  పరమేశ్వర పఞ్చవక్త్ర లోకేశమేతి నిఖిలం సహభూతవర్గైః  ।
వైమానికాశ్చ  సకలాః ససురాశ్చ లోకాః కాలస్త్వమీశ వడవాముఖసన్నిభోఽబ్ధౌ ॥ ౧౦॥
క్షేత్రోత్తమం   మునివరైః  సేవితం శామ్భవోత్తమైః  ।
తత్ర సిద్ధేశ్వరం  నామ్నా లిఙ్గం  ముక్తిప్రదం  మమ ॥ ౧౧॥
మద్భాసనాకర్షణేన  ప్రభాసమితి  విశ్రుతమ్  ।
హరిబ్రహ్మరుద్రేన్ద్రసామ్రాజ్యజాలం     నికృష్టం  తదుత్కృష్టకష్టైకనిష్ఠమ్    ।
మమేశానలిఙ్గార్చనధ్యానతుష్టస్య   లక్షస్థలిక్షాయితా  దేవవర్గాః  ॥ ౧౨॥
—

ఈశ్వరః -
ఇతి మఙ్కణకేనేశి సంస్తుతోఽహం ముదా తదా ।
తమాహూయమునిం సిద్ధం  సిద్ధయస్తేఽభవంస్త్వయి  ॥ ౧౩॥
ఇతి మత్తో వరం లబ్ధ్వా  స తు మఙ్కణకో ద్విజః ।
స్వకరాత్పయసో ధారాం నిఃసృతాం దదృశేఽమ్బికే ॥ ౧౪॥
సిద్ధిః  ప్రాప్తేసి   చ మయా తస్య హర్షోఽజని  దుతమ్ ।
ననర్త సిద్ధలిఙ్గాగ్రే   కరతాలైః  స శామ్భవః ॥ ౧౫॥
—

మఙ్కణకః -
స్వామిన్నన్నపతే ధనాధిపపతే హే శైలకన్యాపతే  హే

కామాన్తక హే పురాన్తక మహాదేవేశ మాం పాలయ ।
హే విశ్వేశ్వర భర్గ దేవ భగవన్ హే చారుచామీకర-
స్ఫారాకారశశీరశోభిత మహాసిద్ధేశ  సిద్ధిప్రద   ॥ ౧౬॥

హే భీమామరనాయకాఖిలమహాపాపేరుతాపం హర
రుద్రోగ్రామితశఙ్కర   త్రిపురజాపారవ్యథాం  సంహర ।

హే కాలాన్తక కాలకాల భవహన్ కాలాద్భయం సంహార
హే గఙ్గోత్తమసఙ్గరఙ్గితజటాభారార్ధచన్ద్రస్ఫుర       ॥ ౧౭॥

కర్పూరోజ్వలభూతిభూష భగవన్ మాం సర్వదా పాలయ
హే భోగీశ్వరకఙ్కణ ప్రమథయానాథే  ప్రసీదాధునా  ।

హే విశ్వాన్తక విశ్వమేతదధునా త్వత్తో విభో నిఃసృతం
పాహి త్వం పరమేశ్వరేశ కృపయా త్వన్మాయయా కల్పితమ్ ॥ ౧౮॥

హే లిఙ్గార్చనజాతనన్దితనిజానన్దైకమోదప్రద     హే ।
బిల్వాదిదలోత్తమాఙ్గ భగవన్ మత్సిద్ధిదాతార్చనే  ॥ ౧౯॥
—

ఈశ్వరః -
ఇత్థం  ననర్త స మునిః సిద్ధివిస్మాపితస్తదా  ।
తేన వృత్తేన సకలం జగన్నృత్తపరం భవత్ ॥౨౦॥
సోద్విగ్నాస్త్రిదశాః  సర్వే మునిం తే దదృశుస్తదా ।
నిమీలితాక్షం ధ్యాయన్తం సానన్దజలలోచనమ్  ॥౨౧॥
బ్రహ్మోపేన్ద్రేన్ద్రవిబుధాన్నైవాపశ్యత్తదాఽమ్బికే     ।
సిద్ధేశ్వరాగ్రతః   సర్వే స్తువన్తం  మాం సురాస్తదా ॥౨౨॥
సదా సబ్రహ్మకాః  సర్వే సిద్ధేశం  మాం ప్రణమ్య  చ ।
బిల్వైః  సమ్పూజ్య మాం సర్వే ప్రార్థయన్తి   తదా సురాః ॥౨౩॥
—

దేవాః -
భో శమ్భో త్రిపురాన్తకాన్తక  మహాదేవేశ విశ్వాధిక

విశ్వాశాస్య దయానిధే త్రిజగతాం  నాథ ప్రసీదావ  నః ।
భో భర్గామరధీర  వీర భగవన్ పాహీన్దుమౌళే  సురాన్

నృత్యే తేన మునీశ్వరేణ భువనం నృత్యన్వినమ్యేద్ధ్రువమ్  ॥౨౪॥
అయం మఙ్కణకః సిద్ధః  సిద్ధేశ  తవ దర్శనాత్ ।
సిద్ధిం  పరమికాం ప్రాప్తస్తేన    నృత్యాని మోహితః ॥౨౫॥
తం నివారయ లోకేశ లోకానాం స్థితిహేతవే  ।
తద్బ్రహ్మణో వచః శ్రుత్వా  సిద్ధరూప్యహమాగతః  ॥౨౬॥
—

ఈశ్వరః -
జటామణ్డలశోభాఢ్యస్త్రిపుణ్డ్రనిటిలోల్లసన్     ।
రుద్రాక్షహారవలయః  కఙ్కణాద్యైశ్చ  శోభితః ॥౨౭॥
భసితోద్ధూలితవపుః  స్వర్ణవేత్రలసత్కరః   ।

శఙ్ఖఖడ్గాదికలితకుణ్డలైః     శోభివక్త్రకః  ॥౨౮॥
పాదుకావిలసత్పాదో మేఖలాం పాదలమ్బినీమ్ ।
దధడ్డమరుకం  దేవి నాదయన్డరబరోఽమ్బరమ్  ॥౨౯॥
పాదకఙ్కణభూతస్య ఫణినః శ్వాసఫూత్కృతైః  ।
వైనతేయమహాపక్షకృతపీడో  మహేశ్వరి ॥ ౩౦॥
తస్యాగ్రతః  స్థితో  దేవి సిద్ధేశోఽహం  మునేస్తదా ।
స మునిర్విస్మయావిష్టో మాం ప్రణమ్య  తదా స్థితః  ॥ ౩౧॥
పశ్యతస్తస్య మేఽఙ్గుష్ఠో  దేవి సన్తాడితో మయా ।
తస్మాచ్చ భస్మనో రాశిరుదభూత పర్వతోపమః ॥ ౩౨॥
దేవా మఙ్కణకః శైవా  అద్భుతం దదృశుస్తదా ।
నృత్తాదుపారమద్విప్రో మయా ప్రోక్తః   స మఙ్కణః ॥ ౩౩॥
గచ్ఛ మఙ్కణ సిద్ధిస్తే   మత్ప్రసాదాత్పరా తవ ।
మైవ  తే విస్మయోభూయాదేతల్లిఙ్గం   హి సిద్ధిదమ్  ॥ ౩౪॥
ప్రభాసే  పావనే క్షేత్రే యో వా కో వాఽపి మానవః ।
నియతః సంవసేదత్ర తస్య సిద్ధిః  పరా భవేత్ ॥ ౩౫॥
సిద్ధిప్రదమిదం   లిఙ్గం  సిద్ధేశాఖ్యం  తు కామదమ్ ।
దర్శనాదస్య లిఙ్గస్య  సర్వాః సిద్ధ్యన్తి   సిద్ధ్యః  ॥ ౩౬॥
ప్రభాసే  మత్ప్రసాదేన సిద్ధలిఙ్గముదీక్ష్య   చ ।
మత్సాయుజ్యమవాప్నోతి దేవి సత్యం వదామి తే ॥ ౩౭॥
॥ ఇతి శివరహస్యాన్తర్గతే  ప్రభాసక్షేత్రమాహాత్మ్యే   మఙ్కణకకృతా శివస్తుతిరేవం
సిద్ధేశ్వరలిఙ్గవర్ణానమ్    ॥
-॥ శ్రీశివరహస్యమ్  । భర్గాఖ్యః  పఞ్చమాంశః । అధ్యాయః ౩౪॥ -

- .. shrIshivarahasyam . bhargAkhyaH panchamAMshaH . adhyAyaH 34.. -

Notes:

Prabhas Shiva Kshetra, is abode to Siddheshwara (Siddhesha) Linga and is located on the

banks of River Venika (Vena). The story of Siddha Muni Mankanaka is narrated here;

whereby, Shiva granted that worship at Siddheshwara Linga in Prabhas Kshetra would result

in prompt acquisition of Siddhies and benefit of Shiva-Sayujya.

